
 

Il sun des
cjampanis

dal Friûl

In Friûl, dilunc de Gnot dai Muarts, dal prin al doi di 
Novembar, in dutis lis glesiis si sunavin lis cjampanis, 
almancul fin a miezegnot. Ai sunadôrs, lis fameis ur 
davin di mangjâ i gnocs fats di pueste, o la cjar cu la 
polente cjalde e il vin cjapât sù cu la caritât.
Timp indaûr, il sun des cjampanis al jere doprât par 
clamâ a messe, par pandi lis nassitis e lis muarts, 
par segnâ lis oris e par visâ se a jerin pericui. Cussì, 
par che si podès capî di ce che si tratave, lis trê 
cjampanis a vignivin sunadis in diviersis manieris. 
Dut câs, il mût di scampanotâ al cambie di paîs in 
paîs.
Lis cjampanis di fieste a sunin in sincronie fra di lôr, 
cuntune secuence continue di glons de piçule ae 
grande (123 123 123). Pai Muarts, in cierts paîs la 
sunade e je che dal “dopli ledrôs”, o ben lis cjampanis 
si sunin in sincronie contrarie, de grande ae piçule 
(321 321). In altri lûcs, simpri pe Gnot dai Muarts, lis 
cjampanis che a sunin a son dome dôs.

